
Bu günlərdə 1971-ci ildən ənənəvi olaraq 
İsveçrənin Davos şəhərində təşkil edilən 
və əsas məqsədi dünyanın taleyinə birba-
şa təsir edən mühüm strateji problemlərin 
və hadisələrin müzakirəsini aparmaqdan 
ibarət olan Dünya İqtisadi Forumu keçiril-
di. Həmişə olduğu kimi, bu Forumda da 
böyük siyasi və iqtisadi blokların və itti-
faqların maraqlarının toqquşmasının, ay-
rı-ayrı dövlətlərin və transmilli korporasi-
yaların bu istiqamətdə bir-birindən kəskin 
fərqlənən mövqelərinin şahidi olduq.
Dünya İqtisadi Forumunun az qala ya-
rım əsri haqlayan tarixinə nəzər saldıqda 
görürük ki, müxtəlif dövrlər üçün aktual 
və dünya iqtisadiyyatında və siyasətində 
mühüm rola malik problemlər bu dünyə-
vi Forumun müzakirə obyektləri sırasın-
da yer tutub.
Diqqət çəkən əsas məqamlardan biri də 
budur ki, öz tarixi fəaliyyəti dövründə bu 
mötəbər tədbir yalnız iki dəfə Davosdan 
kənarda təşkil edilib. Bizim üçün böyük 
qürur hissi doğuran hal ondan ibarətdir 
ki, bu dünyəvi Forum ABŞ-dan başqa yal-
nız Azərbaycanda - Bakı şəhərində keçi-
rilib. 2013-cü ildə “Cənubi Qafqazın və 
Mərkəzi Asiyanın gələcəyinə dair strateji 
dialoq” mövzusunda keçirilmiş Dünya 
İqtisadi Forumu, həqiqətən də, bu dün-
yəvi qurumun ölkəmizin iqtisadi inkişa-
fında qazanılmış uğurlara verilən yüksək 
tarixi dəyər kimi qiymətləndirilməlidir.
Azərbaycana göstərilən bu yüksək etimad 
həm də ölkə rəhbərliyinin Dünya İqtisadi 
Forumunda fəal iştirakı, maraqlı və stra-
teji əhəmiyyət kəsb edən mülahizələrlə 
zəngin çıxışları, keçirdiyi çoxsaylı və yük-
sək səviyyəli işgüzar görüşlərin nəticəsi 
kimi qəbul olunmalıdır.
Azərbaycan Prezidentinin Dünya İqtisadi 
Forumunda ilk iştirakı 1995-ci il yanvarın 
27-31-də olub. Ölkəmizin Dünya İqtisadi 
Forumunda ilk dəfə iştirakı ilə əlaqədar 
Forum çərçivəsində Azərbaycana həsr 
olunmuş xüsusi görüş təşkil edilib. Həmin 
görüşdə Prezident Heydər Əliyev tədbir 
iştirakçılarına ölkəmiz haqqında, onun 
siyasi, iqtisadi və sosial-mədəni inkişafı 
barədə geniş məlumat verib. Ümummilli 
lider bəyan edib ki, karbohidrogen ehti-
yatları ilə zəngin olan Azərbaycan dün-
yanın inkişafı naminə bu ehtiyatlardan 
istifadə sahəsində istənilən ölkə ilə qar-
şılıqlı maraqlara əsaslanan xarici iqtisadi 
siyasətin tərəfdarıdır. Prezident Heydər 
Əliyev bəyan edib: “Azərbaycan zəngin 
neft və qaz yataqlarına və digər təbii eh-
tiyatlara malik bir ölkə olaraq xarici in-

vestorlar üçün, xarici 
şirkətlərlə əməkdaşlıq 
üçün beynəlxalq miq-
yasda qəbul edilmiş 
prinsiplərə uyğun ola-
raq dünyaya açıq bir 
ölkədir”.
2000-ci il yanvarın 27-
30-da Prezident Hey-
dər Əliyev Davosda 
“Qafqazın və Cənubi 
Asiyanın perspektiv-
ləri: İpək yolu və ya 
Böyük oyun” möv-
zusuna həsr olunmuş 
sessiyada iştirak edib. 
Həmin səfərdə ulu ön-
dər qeyd edib ki, Dün-
ya İqtisadi Forumu və 
Azərbaycan arasında 
əlaqələrin genişlən-
dirilməsi ölkəmizin 
iqtisadi gücünün artı-
rılması üçün geniş im-
kanlar açır.
2002-ci ildə Nyu-York-
da keçirilən beynəlxalq 
Forumdakı çıxışında 

Azərbaycan Prezidenti beynəlxalq terro-
rizmlə birgə mübarizə üçün dünya ölkələ-
rinin güclərinin birləşdirilməsinin vacibliyi-
ni vurğulayıb. Beynəlxalq terrorizmin əsas 
mənbələrindən birinin separatizm olduğu-
nu göstərən ulu öndər Dağlıq Qarabağ mü-
naqişəsinin timsalında bunun çox mükəm-
məl şərhini verib.
Ümummilli lider Heydər Əliyevin siya-
si kursunun layiqli davamçısı Prezident 
İlham Əliyevin Davos İqtisadi Forumun-
da son illərdə müntəzəm olaraq iştirakı, 
görüşləri bu beynəlxalq qurum və Azər-
baycan arasında əlaqələri daha da güclən-
dirməklə yanaşı, qarşılıqlı münasibətləri 
keyfiyyətcə yeni bir mərhələyə çatdırıb.
Dövlət başçısı kimi Prezident İlham Əliyev 
Dünya İqtisadi Forumunda ilk dəfə 2007-ci 
ildə iştirak edib. Forum “Qlobal güc balan-
sında yerdəyişmələr” devizi altında keçi-
rilib. Bu Forumda Azərbaycan Prezidenti-
nin “Neft geosiyasətinin artan əhəmiyyəti” 
mövzusundakı çıxışı iştirakçılar tərəfindən 
böyük maraqla qarşılanıb. Prezident İlham 
Əliyev ölkəmizdə həyata keçirilən enerji 
layihələrinin bütün dünya üçün əhəmiy-
yətini əsaslandırmaqla Azərbaycanın regi-
onun enerji təhlükəsizliyində necə böyük 
rola malik olmasını sübut edib.
2008-ci ildə dövlətimizin başçısı Forum çər-
çivəsində Günəş enerjisinin enerji sənaye-
sində roluna həsr olunmuş iclasında iştirak 
edib. Həmin tədbirdə Prezident İlham Əli-
yev Azərbaycan iqtisadiyyatının inkişafı, hə-
yata keçirilən islahatlar, enerji layihələrinin 
mahiyyəti barədə tədbirin mövzusu nöqte-
yi-nəzərindən öz mülahizələrini iştirakçıla-
rın diqqətinə çatdırıb.
2009-cu il 28 yanvar-2 fevral tarixlərində Da-
vosda keçirilmiş 39-cu Dünya İqtisadi Foru-
mu çərçivəsində təşkil edilmiş “Böyük oyun 
təkrarlanır” mövzusunda iclasda Prezident 
İlham Əliyevin müasir dövrün siyasi-iqti-
sadi problemlərini və qlobal inkişafın xü-
susiyyətlərini nəzərə alan çıxışı böyük ma-
raqla qarşılanıb. Eyni zamanda, Prezident 
İlham Əliyev həmin Forumun “Neft-qaz 
siyasəti – xəritədə dəyişikliklər” mövzusu-
na həsr olunmuş iclasında müzakirə edilən 
məsələlərə münasibətini bildirməklə bey-
nəlxalq enerji əməkdaşlığının əhəmiyyətini 
tədbir iştirakçılarının nəzərinə çatdırıb.
2010-cu il yanvarın 27-28-də Azərbaycan 
Prezidenti növbəti dəfə Davos Forumun-
da iştirak edib. Forum çərçivəsində dövlə-
timizin başçısı “Neft-qaz geosiyasəti: yeni 
sərhədlər” mövzusunda məruzə ilə çıxış 
edib. Onu da qeyd etmək lazımdır ki, bu 

tədbir müddətində Prezident İlham Əli-
yev yüksək səviyyəli görüşlər keçirməklə 
yanaşı, ölkəmizin iqtisadi potensialı, sosi-
al-iqtisadi inkişafı, həyata keçirilən islahat-
lar, mövcud problemlərə milli mənafeləri 
yüksək tutmaqla özünəməxsus yanaşma 
modelləri barədə çoxsaylı sualları cavab-
landırmaqla ölkəmizin nüfuzunun daha 
da yüksəlməsinə zəmin yaradıb.
Bu məqamda maraqlı bir faktı göstərmək 
yerinə düşər ki, Ermənistan Davos Foru-
munda sonuncu dəfə yalnız 2009-cu ildə 
iştirak edib. Özünün işğalçılıq siyasəti 
ilə separatçı imici qazanmış, islahatları 
pərakəndə halda həyata keçirən, əhali-
sinin həyat səviyyəsi və sayı durmadan 
aşağı düşən, mövcudluğunu yalnız xarici 
ianələr hesabına təmin edən bir ölkənin 
Dünya İqtisadi Forumu kimi tədbirdə, 
təbii ki, deməyə sözü ola bilməz. Üstə-
lik, yuxarıda göstərilən səbəblər üzündən 
regionda həyata keçirilən bütün iqtisadi 
layihələrdən təcrid olunması da mən-
fur qonşumuzun ələbaxımlılıq yolundan 
başqa bir mövqe tutmasına əsas qoyma-
yıb. Yalnız bu il Ermənistanın baş naziri 
9 ildən sonra Davos Forumunda iştirak 
edib. Ermənilərin özlərinin də etiraf et-
dikləri kimi, 2016-cı ildən bu vəzifəyə tə-
yin olunmuş baş nazir ilk dəfə Avropaya 
səfər etməyə “imkan tapıb”.
Yuxarıda qeyd etdiyimiz kimi, Dünya İq-
tisadi Forumunun “Cənubi Qafqazın və 
Mərkəzi Asiyanın gələcəyi barədə stra-
teji dialoq” mövzusunda iclası 2013-cü 
il aprelin 7-8-də Azərbaycanın paytaxtı 
Bakı şəhərində keçirilib. Bu mötəbər təd-
birin ölkəmizdə keçirilməsinə dair razılıq 
Azərbaycan Respublikasının Prezidenti 
İlham Əliyevin Davos İqtisadi Forumu-
nun təsisçisi və icraçı sədri professor Kla-
us Şvabla həmin il yanvarın 23-də Davos-
da keçirdikləri görüşdə əldə olunmuşdu. 
Forumun açılış mərasimində Klaus Şvab 
çıxışında qeyd edib ki, Bakıda keçirilən 
Dünya İqtisadi Forumu Cənubi Qafqa-
zın və Mərkəzi Asiyanın gələcəyi nöqte-
yi-nəzərindən böyük əhəmiyyət daşıyır. 
Eyni zamanda, o, bu dünyəvi tədbirin 
yüksək səviyyədə təşkilinə görə Prezi-
dent İlham Əliyevə minnətdarlığını bil-
dirib. Ölkəmizdə son illərdə əldə olunan 
nailiyyətləri və baş vermiş dəyişiklikləri 
yüksək qiymətləndirən Forumun rəhbəri 
qeyd edib ki, bu tədbirin Azərbaycanda 
keçirilməsi bizdə fəxr hissi doğurur. Kla-
us Şvab, eyni zamanda, vurğulayıb ki, 
Azərbaycan iqtisadiyyatın şaxələnməsi, 
təbii resurslardan səmərəli istifadə, infor-
masiya-kommunikasiya texnologiyaları, 
maliyyə və tikinti sferalarında bir çox bö-
yük uğurlara imza atıb. Məlum olduğu 
kimi, bu il Dünya İqtisadi Forumu “Par-
çalanmış dünyada ümumi gələcəyin yara-
dılması” devizi altında keçirilib.
Dünya siyasətçilərinin, iqtisadçılarının və 
sosioloqlarının belə bir qənaəti formalaşıb 
ki, dünyada baş verən kataklizmlərin, böh-
ranların, münaqişələrin və müharibələrin 
əsas mənbəyi regionlar, ölkələr, qitələr və 
sivilizasiyalararası qütbləşmənin getdikcə 
artmasıdır. Son hesablamalara görə, dün-
ya kapitalının 82 faizi planet əhalisinin 1 
faizinin əlində cəmlənib. 2017-ci ildə 3,7 
milyard insan öz rifah halını yaxşılaşdıra 
bilməyib. 2010-cu ildən bəri dünyanın zən-
gin adamlarının sərvətləri 13 faiz artıb ki, 
bu da fəhlə və qulluqçuların əməkhaqları-
nın artım sürətini 6 dəfə üstələyir. 2017-ci il 
dünya milyarderlərinin ən çox gəlir götür-
dükləri (762 milyard ABŞ dolları) rekord 
il kimi artıq tarixə düşüb. Hesablamalar 
göstərir ki, 762 milyard dollar dünyada 
mövcud olan ən aşağı yoxsulluğu birdəfə-
lik həll etməyə kifayət edərdi.
Ümumi rəy bundan ibarətdir ki, milyar-

derlərin artım bumu və qütbləşmənin 
güclənməsi çiçəklənən iqtisadiyyatın tə-
zahürü kimi yox, qeyri-mükəmməl iqti-
sadi sistemin mövcudluğu əlaməti kimi 
qəbul edilməlidir. Tamamilə haqlı olaraq, 
baş verən qütbləşmə proseslərini ölkələ-
rin “korroziya” problemi adlandırırlar. 
Bu tendensiya istər inkişaf etmiş, istərsə 
də inkişaf etməkdə olan ölkələr üçün eyni 
dərəcədə xarakterik və təhlükəlidir. Son 
30 ildə dünyada daha sürətlə baş vermək-
də olan qütbləşmə prosesi nəticədə sosial 
gərginliyin artması və iqtisadiyyatın inki-
şaf tempinin zəifləməsi təhlükəsində özü-
nü göstərir. Ona görə də 2018-ci il Dünya 
İqtisadi Forumunun qütbləşmə problem-
lərinin müzakirəsinə həsr olunmasının bö-
yük bir zərurətdən irəli gəldiyini düşün-
mək olar. Bir daha qeyd etmək lazımdır ki, 
dünyada baş verən münaqişələrin məhək 
daşları olaraq yoxsulluq, işsizlik və qütb-
ləşmə (qeyri-bərabərlik) hər bir ölkədə, 
regionda və bütövlükdə dünyada müasir 
dövrün çağırışı kimi qəbul edilməlidir.
Qeyd etmək lazımdır ki, Dünya İqtisadi 
Forumunun əsas istiqamətlərindən birini 
də dünyəvi əhəmiyyət kəsb edən problem-
lərin araşdırılması, monitorinqi və həllinə 
dair tədqiqatların aparılması təşkil edir. Bu 
baxımdan müvafiq reytinq cədvəllərinin 
hazırlanması və yayılması xüsusi vurğu-
lanmalıdır. Forumun tədqiqatçıları tərə-
findən hər il ölkələr üzrə aparılan qlobal 
tədqiqatların nəticələrinə dair çoxünsür-
lü indeksləri özündə ehtiva edən nəşrləri 
göstərmək olar. Bunlara qlobal rəqabətqa-
biliyyətlilik indeksini, insan kapitalı üzrə 
dünya ölkələrinin reytinq indeksini, qlobal 
risklərin təhlilini, ölkələrin beynəlxalq ti-
carətə cəlb olunma indeksini və digərlə-
rini aid etmək olar. Bu araşdırmalar ara-
sında qlobal rəqabətqabiliyyətlilik indeksi 
üzərində xüsusi dayanmaq istərdim. Çox 
önəmlidir ki, 2017-2018-ci illər üzrə rəqa-
bətqabiliyyətlilik reytinqində ölkəmiz bu 
göstəricinin monitorinqi ilə əhatə olunmuş 
137 ölkə arasında kifayət qədər uğurlu sa-
yılmalı olan 35-ci yeri tutur. Əslində isə 
indeks balı səviyyəsinə görə Azərbaycan 
32-ci yerdə qərarlaşmış Tailand ilə eyni 
bala (4,7) malikdir. Bu göstərici üzrə Azər-
baycan Polşa (39-cu yer), Litva (41-ci yer), 
İtaliya (48-ci yer), Bolqarıstan (49-cu yer), 
Türkiyə (53-cü yer), Latviya (54-cü yer), 
Qazaxıstan (57-ci yer), Macarıstan (60-cı 
yer) kimi ölkələrdən yüksək səviyyədə yer 
tutub.
Biz qonşularımız olan Gürcüstanı (67-ci 
yer), İranı (69-cu yer) və Ermənistanı (73-
cü yer) çox geridə qoymuşuq. Bir faktı da 
göstərmək yerinə düşər ki, bu reytinq sə-
viyyəsinə görə Azərbaycan böyük həcmdə 
neft-qaz istehsalına malik ölkələrin də bir 
çoxunu qabaqlayıb. Belə ki, bu göstərici 
üzrə Rusiya 38-ci, Bəhreyn 44-cü, Küveyt 
53-cü, Oman 62-ci, İran 69-cu, Venesuela 
127-ci yerdədir. Bu fakt özü də ölkəmizdə 
iqtisadiyyatın şaxələndirilməsi istiqamə-
tində həyata keçirilən islahatların bariz nü-
munəsi hesab edilə bilər. Rəqabətqabiliy-
yətlilik göstəricisi üzrə Azərbaycan MDB 
ölkələri arasında 1-ci yerdə qərarlaşıb.
Builki Forumun Azərbaycan üçün ən 
ürəkaçan hadisələrindən biri ölkəmizin 
inkişaf etməkdə olan ölkələr sırasında 
inklüziv (hərtərəfli) inkişaf indeksinə 
görə 3-cü yeri tutmasıdır. Mütəxəssislərin 
qənaətinə görə, bu göstərici ÜDM göstə-
ricisinə alternativ olmaqla bərabər, daha 
mütərəqqi, obyektiv və sosial xarakterli 
inkişaf səviyyəsini özündə ehtiva edir. 
Fərəhli haldır ki, 4,69 bal qazanmaqla 
hərtərəfli inkişaf indeksinə görə Azərbay-
can yalnız Litva və Macaristandan sonra 
3-cü göstəriciyə malikdir. Qeyd etmək 
yerinə düşər ki, inkişaf etmiş ölkələr sıra-

sında bu göstəriciyə görə Latviya, Polşa, 
Panama, Xorvatiya, Uruqvay, Çili, Rumı-
niya kimi birinci onluğa daxil olan ölkələr 
Azərbaycandan sonrakı mövqedə qərar-
laşıblar. Bu göstəriciyə görə, Azərbaycan 
bütün qonşularını da geridə qoyub. Belə 
ki, Rusiya, Gürcüstan, Ermənistan, İran, 
Qazaxıstan, Türkiyə Azərbaycandan ge-
ridədirlər. Nəzərə almaq lazımdır ki, ink-
lüziv (hərtərəfli) indeksi 3 qrupda birləş-
miş 12 indikator üzrə hesablanır. İnklüziv 
inkişafın birinci artım və inkişaf hissəsinə 
ÜDM-in artımı, məşğulluq, əmək məh-
suldarlığı və gözlənilən ömür uzunluğu 
kimi göstəricilərdaxildir. İkinci inklüziv-
lik qrupuna ev təsərrüfatlarının gəliri, 
yoxsulluq və qeyri-bərabərlik səviyyəsi 
indeksləri aid edilir. Üçüncü nəsillərarası 
ədalət, dayanıqlılıq qrupuna əmanətlə-
rin səviyyəsi, demoqrafik gərginlik, döv-
lət borcu və ətraf mühitin çirklənməsinə 
dair göstəricilər daxil edilir. Göründüyü 
kimi, inklüzivlik indeksi iqtisadiyyatın 
inkişaf zərurəti ilə yanaşı, onun nə dərə-
cədə hərtərəfli və ədalətli olduğuna də-
lalət edir. Heç də təsadüfi deyil ki, builki 
Davos Dünya İqtisadi Forumu çərçivəsin-
də yanvar ayının 23-də keçirilən “Strateji 
baxış: Avrasiya” mövzusunda interaktiv ic-
lasda iştirak edən və özünü bir daha dün-
ya səviyyəli siyasətçi və dövlət başçısı kimi 
göstərmiş, verilən suallara obyektiv, əsaslı 
və cəsarətli cavabları ilə iştirakçılarda böyük 
təəssürat yaratmış Azərbaycan Prezidenti 
İlham Əliyev inklüziv inkişafın öz dilimiz-
də daha doğma və anlaşıqlı tələffüzü kimi 
“hərtərəfli inkişaf” ifadəsini işlədib. Bir 
daha vurğulamaq yerinə düşər ki, inklüziv 
(hərtərəfli) inkişaf iqtisadi tərəqqinin daha 
düzgün mənzərəsini yaratmaqla onun özlü-
yündə məhsul və xidmət istehsalının artırıl-
masından yox, əhalinin həyat səviyyəsinin 
yüksəldilməsini təmin etməkdən ibarət ol-
duğunu göstərir. İnklüziv inkişaf iqtisadi ar-
tımın cəmiyyət həyatının bütün sferalarında 
tərəqqini təmin etməklə bərabər, cəmiyyətin 
hər bir üzvünün bu inkişafı öz üzərində hiss 
etməsinin təminatı kimi başa düşülməlidir. 
Eyni zamanda, dünyanın görkəmli iqtisad-
çılarının qənaətincə, inklüziv inkişaf daya-
nıqlı inkişafın mühüm təminatçısıdır.
Azərbaycanın inklüziv inkişaf indeksinə 
görə 3-cü yerdə qərarlaşması dostlarımızı 
sevindirməklə bərabər, bəzi qonşu ölkələ-
rin siyasətçilərini gözlənilməz dilemma 
qarşısında qoyub.Onlar açıq-aydın olaraq 
keçirilən müzakirə və disputlarda özləri-öz-
lərinə belə suallar verirlər: “Biz Azərbay-
candan nəyi öyrənməliyik?”. Mən onlara 
prezidentimizin bu günlərdə Davos Dün-
ya İqtisadi Forumunda səsləndirdiyi fi-
kirlərə diqqət yetirməyi tövsiyə edərdim: 
“Bir neçə il bundan öncə bizim əsas hə-
dəflərimizdən biri yoxsulluq və işsizliyin 
azaldılması idi. Buna uğurla nail olundu. 
Yoxsulluq 5,4 faiz, işsizlik isə 5 faiz səviy-
yəsindədir. Son 15 il ərzində əhalimiz 1,5 
milyon nəfər artıb və iş yerlərinin yaradıl-
ması bizim üçün daimi prosesdir. Ötən il 
biz 177 min daimi iş yeri yaratmışıq və bu, 
bizim siyasətimizi nümayiş etdirir. Neft-
qaz sahəsi kifayət qədər iş yeri yaratmır 
və işsizliyin aşağı səviyyədə olması üçün 
biz təhsil, idarəçilik, kənd təsərrüfatı, tu-
rizm və xidmətlər sahələrinə diqqət ye-
tirməliyik. Əhalimiz islahatlara hazırdır 
və islahatlar cəmiyyət tərəfindən müsbət 
qarşılanır. İslahatlar ağır olmayıb. Çünki 
radikal islahatlar həyata keçirilərkən ilkin 
mərhələdə əhali bundan əziyyət çəkir. Biz 
dövlət yardımına ehtiyacı olanlara geniş 
sosial dəstək təklif etdik. Ona görə də bu 
proses olduqca əngəlsiz keçdi. Qarşıdan 
gələn illərdə biz iki il bundan öncə başla-
dığımız dərin və geniş islahatlar siyasətini 
davam etdirməliyik”.

Mərkəzi Bankın İdarə Heyəti-
nin 2018-ci ilin yekunlarına həsr 
olunmuş geniş iclası keçirilmiş-
dir. E.Rüstəmov bildirmişdir ki, infl-
yasiya aşağı birrəqəmli səviyyədə sa-
bitləşmiş, iqtisadi artım davam etmiş, 
milli valyutanın məzənnəsi dayanıqlı 
olmuş, ölkənin strateji valyuta ehti-
yatları artmaqda davam etmişdir.
Vurğulanıb ki, 2018-ci ildə Mərkəzi 
Bankın həyata keçirdiyi pul-kredit 
siyasəti milli iqtisadiyyatda qiymət-
lər sabitliyinə, aşağı və stabil infl-
yasiyanın təmin edilməsi vasitəsilə 
əhalinin yaşayışı və işgüzar fəaliyyət 
üçün əlverişli sosial-iqtisadi mühitin 
formalaşmasına yönəlmişdir. 2018-ci 
ildə inflyasiya gözləniləndən daha 
yüksək templə azalmış və təkrəqəm-

li səviyyədə sabitləşmişdir. 2018-ci 
ildə orta illik inflyasiya 2,3% təşkil 
etmişdir. Dövr ərzində inflyasiyaya 
azaldıcı təsir edən başlıca amillər 
manatın məzənnəsinin dayanıqlı-
ğı, pul təklifinin optimal səviyyədə 
idarə olunması və inflyasiya gözlən-
tilərinin azalması olmuşdur. 
2018-ci ildə makroiqtisadi sabitlik 
ölkədə iqtisadi artıma şərait ya-
ratmışdır. Ümumi daxili məhsul 
real olaraq 1,4%, o cümlədən qey-
ri-neft sektorunda 1,8% artmışdır. 
Qeyri-neft sənayesi daha yüksək 
artım nümayiş etdirmişdir ki, bu 
da ölkədə sənayeləşmənin sürət-
ləndiyini, qeyri-neft sektorunun 
artımında ticari sektorun rolunun 
artdığını göstərir. İqtisadi artım 

xarici tələb və daxili tələbin isteh-
lak və dövlət tələbi komponentləri 
ilə dəstəklənmişdir.
2018-ci ilin 9 ayında cari əməliyyat-
lar balansında 5,1 mlrd. ABŞ dolla-
rı və ya ÜDM-in 15%-i səviyyəsin-
də profisit yaranmışdır ki, bu da 
kapitalın və maliyyənin hərəkəti 
hesabındakı kəsiri tam örtmüş və 
ölkənin strateji valyuta ehtiyatları-
nın artmasına şərait yaratmışdır.
2018-ci ilin əvvəlinə nəzərən stra-
teji valyuta ehtiyatları 6,5% artaraq 
ilin sonuna 45,0 mlrd. ABŞ dollarına 
yaxın olmuş, Mərkəzi Bankın rəsmi 
valyuta ehtiyatları isə 5,5% artaraq 5,6 
mlrd. ABŞ dolları təşkil etmişdir.
Manatın xarici valyutalara nəzərən 
məzənnəsi tədiyə balansı üzrə meyil-

lərə və bundan asılı olan valyuta ba-
zarındakı tələb-təklif nisbətinə uyğun 
olaraq formalaşmışdır. Valyuta ba-
zarında təklif kanallarının artmasını 
şərtləndirən mühüm amil möhtərəm 
prezidentin müəyyən etdiyi iqtisadi 
inkişaf kursuna uyğun olaraq ölkədə 
qeyri-neft sektorunun şaxələnməsi, 
ixracat potensialının artırılması ol-
muşdur.
 2018-ci ildə pul təklifinin dəyişimi 
makroiqtisadi sabitlik hədəflərinin 
reallaşdırılması ilə iqtisadiyyatın lik-
vidliyə olan tələbinin ödənilməsi ara-
sında optimal balansı təmin etmişdir. 
Manatla pul bazası 11,7% artmışdır. 
Pul təklifinin de-dollarlaşması prosesi 
davam etmişdir. Mərkəzi Bank 2018-
ci ildə son makroiqtisadi prosesləri 

və yenilənmiş proqnozları nəzərə al-
maqla özünün likvidlik əməliyyatları 
üzrə faiz dəhlizinin parametrlərinə 
zəruri korreksiyalar edərək, ilin əvvə-
lindən faiz dəhlizinin parametrlərini 
bir neçə dəfə dəyişdirmiş, uçot dərə-
cəsini mərhələlərlə 15%-dən 9,75%-ə 
endirmişdir.
E.Rüstəmov iclasa yekun vura-
raq bildirmişdir ki, möhtərəm 
pre zidentin irəli sürdüyü inkişaf 
stra tegiyasına, eləcə də Mərkəzi 
Bankın 2019-cu il və ortamüddətli 
dövr üçün pul siyasətinin əsas is-
tiqamətləri barədə bəyanatına uy-
ğun olaraq makroiqtisadi sabitliyin 
dayanıqlığının artırılması və onun 
iqtisadi artımın sürətləndirilməsin-
də rolunun yüksəldilməsi qarşıda 

duran başlıca strateji vəzifədir. Bu 
məqsədlə Mərkəzi Bank öz man-
datına – qiymət sabitliyinin təmin 
olunmasına yönəldilmiş pul siya-
sətini davam etdirəcəkdir. Aşağı 
inflyasiyalı makroiqtisadi mühitin 
formalaşdırılması üçün pul siyasə-
tinin strateji və əməliyyat çərçivəsi 
daha da təkmilləşdiriləcəkdir.
Qeyd edib ki, 2019-cu il və ortamüd-
dətli dövr üçün pul-kredit siyasəti-
nin əsas məqsədi stabil aşağı inflya-
siya səviyyəsinin təmin edilməsidir. 
Bunu nəzərə alaraq Mərkəzi Bank 
özünün stabilləşmə xarakterli mo-
netar və məzənnə siyasətini davam 
etdirməklə dolayı yolla ictimai rifa-
ha, iqtisadi artıma və məşğulluğa 
dəstək verəcəkdir.

